
Prakata

Sabah merupakan negeri yang masih kaya dengan warisan kesenian
silamnya. Kewujudan pelbagai etnik melebihi 35 suku kaum menjadikan
Sabah sebagai tempat yang masih menampilkan berbagai-bagai ragam
budaya. Keunikan budaya suku-suku etnik di Sabah jelas terpancar dalam
kepelbagaian kraf tangan seperti anyaman, tenunan, alat muzik serta
pakaian tradisi. Sekali gus paparan ragam budaya tradisi etnik ini telah
meletakkan Sabah sebagai salah satu gedung warisan seni di Malaysia.

Unsur-unsur budaya yang diwarisi oleh masyarakat tradisi di Sabah,
menampilkan satu komitmen terhadap sistem adat yang menjadi landasan
dalam kehidupan mereka. Telah menjadi lumrah dalam kehidupan
masyarakat tradisi bahawa kewujudan hubungan yang erat antara mercka
dengan alam semesta secara tidak langsung telah menular dalam
pembentukan sistem adat masing-masing. Penghasilan motif dan corak
dalam Kerja tangan masyarakat tradisi Sabah merupakan bahan yang
menggambarkan pengaruh kosmos terhadap kehidupan mereka. Keterikatan
kepada sistem adat yang diwarisi sejak turun-temurun menyumbang kepada
satu ketentuan pada penghasilan objek kraf hingga kini.

Nilai-nilai warisan tradisi ini seharusnya dipelihara dan direkodkan
agar berkembang merentasi zaman tanpa digugat oleh kepupusan pandai
kraf. Pendedahan ini perlu agar generasi akan datang mengenali warisan
nenek moyang mereka.

Buku ini adalah himpunan beberapa artikel seni pencorakan daripada
beberapa suku kaum yang terdapat di Sabah. Kewujudan buku ini
sebenarnya adalah atas dorongan dan sokongan beberapa individu.
Justeru, saya ingin merakamkan ribuan terima kasih kepada YBhg. Prof.
Datuk Dr. Mohd. Noh Dahlimin, Prof. Dr. Mohd. Sarim Mustajab, Prof.
Madya Hj. Inon Shaharuddin AR, Sdr. Abd. Hakim Mohad, dan Sdr.
Fauzi Alwee.

Semoga dengan kelahiran buku yang serba ringkas ini dapat memberi
ruang kepada penyelidik-penyelidik lain untuk mendalami khazanah
kesenian yang ada di Kepulauan Borneo, khususnya Sabah.

